
MOLTAÍ

Iarrann an Coiste um Rialú Buiséadach ar an gCoiste um Shaoirsí Sibhialta, um Cheartas agus 
um Ghnóthaí Baile, mar an coiste atá freagrach, na moltaí seo a leanas a ionchorprú ina 
thairiscint i gcomhair rúin:

1. á chur i bhfios go láidir nach mór leasanna buiséadacha agus airgeadais an Aontais a 
chur chun feidhme agus a chosaint i gcomhréir leis na prionsabail ghinearálta atá 
leabaithe i gConarthaí an Aontais, go háirithe na luachanna in Airteagal 2 CAE, agus i 
gcomhréir le prionsabal na bainistíochta fónta airgeadais atá cumhdaithe in Airteagal 
317 CFAE agus i Rialachán (AE, Euratom) 2018/1046 ó Pharlaimint na hEorpa agus ón 
gComhairle an 18 Iúil 2018 (an Rialachán Airgeadais); á thabhairt chun suntais gur 
treoirluach agus réamhchoinníoll riachtanach maidir le comhlíonadh na bprionsabal sin 
é an smacht reachta;

2. ag meabhrú go ndearnadh, le Rialachán (AE, Euratom) 2020/2092 ó Pharlaimint na 
hEorpa agus ón gComhairle an 16 Nollaig 2020 maidir le córas ginearálta 
coinníollachta chun buiséad an Aontais a chosaint (an Rialachán Coinníollachta), an 
sásra coinníollachta a chomhtháthú i gcreat níos leithne, lena gceanglaítear ar an 
gCoimisiún a thuarascálacha bliantúla féin ar an smacht reachta a úsáid mar fhoinse dá 
mheasúnuithe oibiachtúla faoin Rialachán; á iarraidh an athuair ar an gCoimisiún an 
Rialachán Coinníollachta a chur chun feidhme gan a thuilleadh moille trí fhógraí i 
scríbhinn a sheoladh chuig na Ballstáit lena mbaineann de réir bhrí Airteagal 6(1) den 
Rialachán; ag meabhrú gur cheart, maidir le bearta buiséadacha i gcás sáruithe ar an 
smacht reachta i mBallstát, inniúlachtaí coistí parlaiminteacha a chinneadh ar bhonn 
Iarscríbhinn VI a ghabhann le Rialacha Nós Imeachta na Parlaiminte más sa Pharlaimint 
a dhéileáiltear leis na sáruithe faoin nós imeachta um an Rialachán Coinníollachta;

3. á chur in iúl gur geal léi an cinneadh ó Chúirt Bhreithiúnais an Aontais Eorpaigh 
(CBAE) diúltú do na gníomhaíochta arna ndéanamh ag an Ungáir agus an Pholainn in 
aghaidh an Rialacháin Coinníollachta; ag cáineadh an ama a chuir an Coimisiún amú ó 
theacht i bhfeidhm an Rialacháin, a chinn go haontaobhach cloí le conclúidí 
neamhcheangailteacha ón gComhairle Eorpach, ar dá bharr a rinne an Pharlaimint 
bearta faoi Airteagal 265 CFAE mar gheall ar mhainneachtain gníomhú; á thabhairt 
chun suntais, i dTuarascáil 2021 ón gCoimisiún ar an Smacht Reachta, go bhfuil 
samplaí iomadúla agus mionsonraithe ann ar sháruithe ar an smacht reachta a thagann 
faoi raon feidhme an Rialacháin Coinníollachta, ar sáruithe iad ar cheart dóibh an 
Coimisiún a spreagadh an sásra a chur i ngníomh tamall fada ó shin;

4. á chur in iúl gur oth léi go mór go ndeachaigh cúrsaí maidir leis an smacht reachta in 
olcas i roinnt mhaith Ballstát mar gheall ar mhainneachtain an Choimisiúin gníomhú ó 
mhí Eanáir 2021, rud a léirítear i dTuarascáil 2021 ón gCoimisiún ar an Smacht 
Reachta;

5. ag meabhrú rún uaithi an 8 Iúil 2021 maidir le cruthú treoirlínte ar chur i bhfeidhm an 
Rialacháin Coinníollachta; ag áitiú gur cheart nasc níos dírí idir an tuarascáil bhliantúil 
ón gCoimisiún maidir leis an smacht reachta agus an Rialachán Coinníollachta a bhunú, 
mar shampla trí roinn a áireamh i dtuarascálacha bliantúla maidir leis an smacht reachta, 
ar roinn í atá tiomnaithe do chásanna ina ndearna sáruithe ar an smacht reachta i 

mBallstát difear do bhainistiú fónta airgeadais bhuiséad an Aontais nó do chosaint 
leasanna airgeadais an Aontais ar bhealach sách díreach, nó ina bhfuil baol mór ann go 
ndéanfaí amhlaidh; á iarraidh ar an gCoimisiún measúnú ar chomhlíonadh 
choinníollacha an Rialacháin Coinníollachta maidir leis an Smacht Reachta a áireamh i 
dtuarascálacha a bheidh ann amach anseo, chomh maith le hathchoimre ar na 
gníomhaíochtaí arna ndéanamh ar an leibhéal náisiúnta nó ar leibhéal AE chun dul i 
ngleic leis na cásanna sin, chomh maith lena mhéid a chosain siad buiséad an Aontais;

6. á chur in iúl gur oth léi go bhfuil Tuarascáil 2021 ón gCoimisiún ar an Smacht Reachta 
fós tuairisciúil den chuid is mó agus nach soláthraítear anailís leordhóthanach nó réitigh 
bheartaithe leis, rud a bhaineann an bonn dá ról coisctheach; ag meabhrú a hiarrata ar an 
gCoimisiún moltaí tírshonracha a áireamh maidir le conas dul i ngleic leis na húdair 
imní arna sainaithint nó sáruithe ar an smacht reachta a réiteach, lena n-áirítear bearta 
nithiúla agus spriocdhátaí le haghaidh cur chun feidhme, agus obair leantach a 
dhéanamh ar chur chun feidhme a moltaí agus a beart ceartaitheach; á chur i bhfáth, sna 
tuarascálacha bliantúla, go mainnítear idirdhealú soiléir a dhéanamh idir na Ballstáit ina 
bhfuil easnaimh ar leith agus na Ballstáit sin a bhfuil easnaimh chórasacha acu i ndáil 
leis an smacht reachta; á iarraidh ar an gCoimisiún an t-idirdhealú sin a dhéanamh i 
dtuarascálacha bliantúla a bheidh ann amach anseo chun é a chlaochlú ina ionstraim 
chuimsitheach atá le húsáid ag na Ballstáit chun na sáruithe sainaitheanta ar an smacht 
reachta a réiteach; á mheabhrú gur cheart don Choimisiún a mholtaí a ailíniú le huirlisí 
nithiúla de chuid an Aontais le haghaidh cásanna ina maninníonn na Ballstáit na bearta 
ceartaitheacha a chur chun feidhme;

7. á chur i bhfáth go bhfuil na ceithre réimse ar a ndearnadh measúnú sna 27 gcaibidil tíre 
de Thuarascáil 2021 ón gCoimisiún ar an Smacht Reachta (an córas ceartais, an creat 
frithéillithe, iolrachas na meán, agus srianta agus ceartúcháin institiúideacha eile) ina 
bpríomhcholúin idirspleácha chun seasamh leis an smacht reachta, chun calaois agus 
éilliú a chomhrac agus chun leasanna airgeadais an Aontais a chosaint; á chur in iúl go 
bhfuil sí den tuairim gur cheart gnéithe eile de Sheicliosta Choimisiún na Veinéise 2016 
maidir leis an Smacht Reachta a áireamh sa mheastóireacht, go háirithe caibidil maidir 
le laghdú ar an spás don tsochaí shibhialta; á chur i bhfáth gur geal léi go ndearnadh 
meastóireacht ar éifeachtaí COVID-19 ar na ceithre shaincheist ar a ndearnadh 
measúnú; á thabhairt chun suntais a thábhachtaí atá sé leanúint leis an meastóireacht sin 
i dtuarascálacha bliantúla ar an smacht reachta a bheidh ann amach anseo, d’fhonn 
rannchuidiú le cuíchóiriú na mbeart frith-éillithe i réimsí a bhaineann leis an bpaindéim, 
amhail cistí téarnaimh, reachtaíocht éigeandála agus cúram leighis; á chur i bhfios go 
bhfuil na próisis reachtacha níos giorra mar gheall ar phaindéim COVID-19 agus gur 
laghdaíodh an díospóireacht pharlaiminteach agus go bhfuil an comhairliúchán leis an 
tsochaí shibhialta agus le geallsealbhóirí eile níos giorra nó stoptha mar gheall ar an 
bpaindéim freisin;

8. á mheas gur cheart don Aontas Eorpach dea-shampla a thabhairt ina urraim do 
phrionsabail an smachta reachta; á iarraidh an athuair, dá bhrí sin, ar an gCoimisiún 
measúnú ar fheidhmíocht institiúidí AE sna réimsí a dtugtar aghaidh orthu sa tuarascáil 
bhliantúil ar an smacht reachta a áireamh ina thuarascáil bhliantúil ar an smacht reachta, 
i gcás inarb infheidhme;

9. á chur i bhfios, leis na bearta arna ndéanamh chun dul i ngleic le paindéim COVID-19, 

go n-áirítear go minic solúbthacht eisceachtúil agus riachtanach i rialacha agus rialuithe 
riaracháin ar mhaithe le mearfhreagairt, agus á chur in iúl gur geal léi go ndearnadh 
maolú ar na rioscaí a bhí ann dá dtoradh don smacht reachta agus don chomhrac i 
gcoinne an éillithe i gcásanna áirithe trí choimircí atá ina ndlúthchuid de na réimis 
éigeandála náisiúnta; ag meabhrú, i ndáil leis sin, rún ón bParlaimint an 15 Nollaig 2021 
maidir le meastóireacht ar bhearta coisctheacha chun éilliú, caiteachas neamhrialta agus 
mí-úsáid chistí AE agus cistí náisiúnta a sheachaint i gcás cistí éigeandála agus réimsí 
caiteachais a bhaineann le géarchéimeanna; á chur i bhfáth, i gcásanna éigeandála 
amhail ráig COVID-19, go bhfuil an earnáil sláinte neamhchosanta go mór ar an éilliú 
maidir le soláthar poiblí, seirbhísí a bhaineann le leigheas agus calaois COVID-19;

10. á thabhairt chun suntais, le sáruithe ar an smacht reachta sna Ballstáit, gur féidir an bonn 
a bhaint de théarnamh eacnamaíoch agus sóisialta, go háirithe nuair a imríonn siad 
tionchar ar ionstraimí AE maidir le hathchóirithe struchtúracha amhail an tSaoráid 
Téarnaimh agus Athléimneachta agus na Cistí Struchtúracha; á iarraidh ar an 
gCoimisiún faisnéis a sholáthar sna tuarascálacha bliantúla ar an smacht reachta maidir 
leis na tosaíochtaí ábhartha athchóirithe a áirítear sna Pleananna náisiúnta Téarnaimh 
agus Athléimneachta lena rannchuidítear le buiséad AE agus le leasanna airgeadais an 
Aontais a chosaint sna ceithre réimse a ndearnadh measúnú orthu;

11. á athdhearbhú, chun an t-éilliú a chomhrac, nach mór do sheirbhísí fiosrúcháin agus 
ionchúisimh sáruithe ar an dlí a leanúint go héifeachtach, nach mór do chúirteanna 
náisiúnta a bheith neamhspleách agus nach mór cinntí CBAE a urramú; á chur i bhfios 
go bhfuil sé léirithe ag paindéim COVID-19 a leochailí atá córais náisiúnta ceartais i 
leith suaitheadh i gcásanna éigeandála agus á chur i bhfáth, dá bhrí sin, a thábhachtaí atá 
sé infheistiú in acmhainní daonna agus airgeadais agus sa dhigiteáil, agus aghaidh a 
thabhairt ar bhacainní struchtúracha, chun a n-éifeachtúlacht agus a n-athléimneacht a 
fheabhsú go suntasach;

12. á chur i bhfios go láidir go gcumhdaíonn beartais um chosc an éillithe a lán réimsí, lena 
n-áirítear de ghnáth rialacha eiticiúla, bearta ardaithe feasachta, rialacha maidir le 
nochtadh sócmhainní, neamh-chomhoiriúnachtaí agus coinbhleachtaí leasa, soláthar 
poiblí, sásraí rialaithe inmheánaigh, rialacha maidir le brústocaireacht, agus doirse 
imrothlacha; á iarraidh go ndéanfar tuilleadh beart um chosc an éillithe ar leibhéal AE, 
lena n-áirítear trédhearcacht na struchtúr úinéireachta agus cosc a chur ar 
rannpháirtíocht cuideachtaí amach ón gcósta agus cuideachtaí caocha i gcaitheamh 
chistí AE; á chur in iúl gur geal léi gur ghlac an Coimisiún an pacáiste tograí maidir le 
frithsciúradh airgid (AML); á iarraidh ar institiúidí AE a bheith uaillmhianach ina 
gcaibidlíochtaí agus teacht ar chomhaontú a luaithe is féidir, go háirithe maidir le 
húdarás Eorpach nua AML a chruthú ag a bhfuil cumhachtaí maoirseachta láidre 
díreacha ar na heintitis airgeadais faoi oibleagáid is mó a bhfuil riosca ag baint leo agus 
maidir le rialacha soiléire i ndáil le trédhearcacht úinéireachta tairbhiúil; ag athdhearbhú 
ról beart náisiúnta maidir le calaois agus éilliú a chosc agus maidir leis an mbrabús a 
aisghabháil ó na cásanna sin; á chur in iúl gur geal léi, i ndáil leis sin, an fhaisnéis a 
áirítear i dTuarascáil 2021 maidir leis an Smacht Reachta faoi chásanna éillithe lena 
mbaineann oifigigh ardleibhéil i mBallstáit agus á iarraidh go soláthrófar soiléiriú breise 
i dtuarascálacha a bheidh ann amach anseo maidir le cibé an ndearnadh difear do chistí 
AE; á mheas nach mór go mbeadh insitiúidí AE lánfheistithe chun calaois agus éilliú a 
chosc agus a fhiosrú;

13. á iarraidh an athuair ar an gComhairle measúnú a dhéanamh ní hamháin ar reachtaíocht, 
beartais agus straitéisí náisiúnta frithéillithe a bheith ann ach freisin ar a éifeachtaí atá 
siad, lena n-áirítear príomhghnéithe amhail cuspóirí soiléire agus intomhaiste, 
acmhainní buiséadacha leormhaithe, meastóireachtaí rialta agus freagrachtaí dea-
shainithe d’insitiúidí speisialaithe; á chur in iúl gur mór aici go ndéantar trácht ar dhea-
fheidhmíocht fhoriomlán na mBallstát in Innéacs 2020 um Aireachtáil Éillithe agus, i 
ndáil leis sin, á chur in iúl gur geal léi go rangaítear deich mBallstát sna fiche tír a 
mheastar gurb iad na tíortha is lú éillitheach ar domhan agus go bhfuil ceithre Bhallstát 
déag eile ann atá fós os cionn an mheáin nó ar tháinig feabhas ar a scóir; á chur in iúl 
gur oth léi go mór, áfach, gur chláraigh roinnt Ballstát eile meath suntasach ar leibhéil 
bhraite éillithe;

14. á thabhairt dá haire, agus é ina chúis mhór imní di, go bhfuil cúrsaí ag dul in olcas 
maidir leis an tsaoirse chun tuairimí a nochtadh, an ceart chun faisnéise a chosaint agus 
iriseoirí a chosaint in 2021 i gcomparáid le 2020, de réir an Mhonatóra ar Iolrachas sna 
Meáin; á mheabhrú go bhfuil iolrachas na meán agus saoirse na meán bunriachtanach 
chun leasanna airgeadais an Aontais a chosaint, toisc gur minic a bhíonn an iriseoireacht 
iniúchach ina cúis le sainaithint saincheisteanna amhail an t-éilliú, an chalaois nó 
coinbhleachtaí leasa in úsáid chistí AE;

15. á chur i bhfáth go bhfuil trédhearcacht, rochtain ar fhaisnéis phoiblí, saoirse agus 
iolrachas na meán, cosaint sceithirí agus cultúr foriomlán sláine sa saol poiblí 
bunriachtanach chun éilliú a chosc agus a bhrath, toisc go n-éascaítear grinnscrúdú 
poiblí agus toisc go gcoinnítear muinín an phobail leo; á chur in iúl gur cúis imní di an 
cliseadh sna réimsí sin i roinnt Ballstát; á iarraidh ar an gCoimisiún, i gcomhar leis na 
hinstitiúidí agus comhlachtaí ábhartha AE agus leis na hinstitiúidí agus comhlachtaí 
ábhartha náisiúnta, gníomhú i gcoinne sáruithe sonracha a shainaithin sé ina 
thurascálacha maidir leis an smacht reachta a bhí ann roimhe seo, ionas nach n-imreofar 
tionchar ar shaoránaigh agus ar ghnólachtaí nach bhfuil ciontach i ngníomhartha 
éillithe;

16. á chur in iúl gur cúis imní di torthaí an Choimisiúin i dTuarascáil 2021 uaidh maidir leis 
an Smacht Reachta go bhfuil ciapadh agus imeaglú státurraithe ar eagraíochtaí LGBTI 
ag imirt tionchar ar a gcumas rochtain a fháil ar mhaoiniú i roinnt tíortha; á iarraidh ar 
an gCoimisiún anailís níos mionsonraithe a dhéanamh ar an tsaincheist agus a 
dheimhniú go ndéanfar prionsabal an neamh-idirdhealaithe lena rialaítear rochtain ar 
chistí AE a chomhlíonadh go hiomlán ar fud an Aontais; á mheas go ndéanann na 
torthaí sin treisiú ar sheasamh seanbhunaithe na Parlaiminte gur cheart raon feidhme na 
tuarascála maidir leis an smacht reachta a leathnú chun na luachanna uile de chuid 
Airteagal 2 CAE a áireamh;

17. á chur in iúl gur geal léi go dtugtar aird ar leith i dtuarascáil 2021 ar mhaoiniú páirtithe 
polaitiúla mar gheall ar an tábhacht atá leis maidir le spás toghcháin a mhúnlú agus an 
tionchar atá aige ar an tsochaí shibhialta;  á chur in iúl gur cúis bhuartha di gur féidir 
maoiniú páirtithe polaitiúla a úsáid mar chainéal le haghaidh éillithe, agus ag tacú le 
tábhacht na trédhearcachta agus déine na rialála; á iarraidh ar an gCoimisiún leanúint de 
dhíriú ar an tsaincheist sin i dtuarascálacha a bheidh ann amach anseo, lena n-áirítear, i 
gcás inar gá, béim a leagan ar athchóirithe a d’fhéadfadh difear a dhéanamh do 
chomhlíonadh na gceanglas do pháirtithe polaitiúla atá ina gcomhaltaí de pháirtithe 

polaitiúla Eorpacha;

18. á chur in iúl gur geal léi an raon leathan foinsí arna n-úsáid ag an gCoimisiún chun a 
mheasúnú a tharraingt suas i dTuarascáil 2021 maidir leis an Smacht Reachta, lena n-
áirítear foinsí ó eagraíochtaí na sochaí sibhialta agus eagraíochtaí neamhrialtasacha; á 
thabhairt chun suntais, i ndáil leis sin, go bhfuil ról lárnach ag na heagraíochtaí pobail 
sin maidir le sáruithe ar an smacht reachta a shainaithint agus a thuairisciú ar an leibhéal 
náisiúnta agus ar an leibhéal áitiúil;

19. á iarraidh ar an gCoimisiún agus ar na Ballstáit leas a bhaint as tuarascálacha bliantúla 
an Choimisiúin ar an smacht reachta agus as na torthaí atá iontu chun éilliú sistéamach a 
chomhrac go daingean, agus úsáid a bhaint as na hionstraimí éifeachtacha ar fad atá ar 
fáil faoi reachtaíocht AE agus as na rialacha earnáilshonracha agus airgeadais is 
infheidhme chun éilliú a chosc, a chomhrac agus smachtbhannaí a fhorchur ina leith 
agus chun calaois a chomhrac, lena n-áirítear i gcás ina raibh na hionstraimí sin ann 
roimh ráig COVID-19, agus freisin chun faireachán rialta a dhéanamh ar úsáid cistí 
poiblí, lena n-áirítear cistí saoráide téarnaimh agus athléimneachta;

20. á chur in iúl gur cúis imní di go bhfuil sé an-deacair foireann thar a bheith speisialaithe 
a earcú nó a choinneáil i roinnt mhaith Ballstát mar thoradh ar easpa acmhainní 
leormhaithe arna leithdháileadh chun éilliú a fhiosrú agus easpa údarás um 
fhorfheidhmiú; á chur i bhfios go bhfuil tacaíocht iomchuí ag teastáil ó oifigigh phoiblí, 
go háirithe i gcásanna éigeandála, chun dea-cháilíocht an riaracháin phoiblí a áirithiú 
agus chun a áirithiú go gcuirfidh na húdaráis an dlí i bhfeidhm i gceart agus go 
gcuirfidh siad cinntí cúirte chun feidhme i gceart; á athdhearbhú go bhfuil staitisticí 
aonfhoirmeacha, cothrom le dáta agus comhdhlúithe ar fud na mBallstát ríthábhachtach 
chun an rath comparáideach ar imscrúdú agus ionchúiseamh na gcionta éillithe a rianú; 
á iarraidh, dá bhrí sin, ar an gCoimisiún úsáid a bhaint as a thurascálacha bliantúla chun 
tacú le comhchuibhiú na sainmhínithe ar na cionta sin ar fud an Aontais, agus le húsáid 
níos fearr a bhaint as tacair sonraí chun sonraí comparáideacha ar fud an Aontais a fháil 
maidir leis an gcaoi a ndéileáiltear le cásanna éillithe;

21. ag cur béim ar an bhfíoras go rabhthas in ann soláthar poiblí díreach a dhéanamh le linn 
na staide éigeandála, go háirithe d’ábhar sláinte agus do threalamh sláinte, gan mórán 
trédhearcachta agus gan aird a thabhairt ar theorainneacha dlíthiúla i réimse an tsoláthair 
phoiblí; á iarraidh ar an gCoimisiún agus ar na hinstitiúidí inniúla AE agus ar na 
hinstitiúidí inniúla náisiúnta imscrúdú a dhéanamh ar earráidí a d’fhéadfadh a bheith 
ann maidir le soláthar le linn na staide éigeandála;

22. á chur in iúl gur oth léi nach n-aithnítear go soiléir próiseas toiliúil chúlú an smachta 
reachta sa Pholainn agus san Ungáir, rud a d’fhéadfadh a bheith mar thoradh air go 
dtitfeadh an smacht reachta siar tuilleadh sa dá Bhallstát sin agus go mbeadh baol mór 
ann go ndéanfaí difear do Bhallstáit eile chomh maith;

23. á chur in iúl gur geal léi go ndeachthas i gcomhairle leis an tsochaí shibhialta le linn an 
phróisis dréachtaithe; á chur i bhfáth gur féidir le gníomhaithe na sochaí sibhialta 
ionchur luachmhar a chur ar fáil chun measúnú a dhéanamh ar chásanna tírshonracha 
agus gur féidir leo dearcadh a chur ar fáil atá níos criticiúla ná an dearcadh atá ag an 
rialtas i dtrácht; á thabhairt dá haire, áfach, go bhféadfaí feabhas a chur ar an bpróiseas 

comhairliúcháin trí obair leantach a áirithiú, i measc nithe eile, le gníomhaithe na sochaí 
sibhialta maidir lena n-ionchur, trí thréimhsí ama sách fada chun ionchur a sholáthar 
agus timthriall bliantúil foilsithe comhleanúnach a áirithiú, agus trí athbhreithniú a 
dhéanamh ar fhormáid an cheistneora a oireann do chách atá ann faoi láthair chun 
ionchur a sholáthar; á mholadh don Choimisiún ionchur breise ón tsochaí shibhialta a 
lorg maidir le conas an próiseas comhairliúcháin a optamú le haghaidh tuarascálacha 
amach anseo;

24. á chur in iúl gurb oth léi nár roinneadh dréachtchaibidlí tíre ach le rialtais na mBallstát 
faoi seach, rud a d’fhág nach raibh comhaltaí na bparlaimintí náisiúnta eile in ann 
ionchur a sholáthar go dtí gur foilsíodh an tuarascáil deiridh; á chur i bhfáth a 
thábhachtaí atá sé dul i gcomhairle le speictream cuimsitheach de na páirtithe 
daonlathacha uile agus measúnú á dhéanamh ar chás tírshonrach, ós rud é go bhfuil leas 
ag rialtais ar ndóigh i measúnú nach bhfuil chomh criticiúil céanna a dhéanamh ar an 
staid; á iarraidh ar an gCoimisiún na dréachtchaibidlí tíre a sholáthar do na parlaimintí 
náisiúnta uile ag an am céanna a sholáthraítear iad do rialtais na mBallstát lena 
mbaineann.

